Sjálvstýrisflokkurin

Kári á Rógvi

Uppskot til samtyktar um lestrarpláss
Løgtingið heitir á landsstýrið, um at leggja lógaruppskot fyri tingið, sum tryggjar:

· at allir skikkaðir næmingar eftir loknan fólkaskúla fáa miðnámsútbúgving í boði;
· at allir næmingar eftir lokið miðnám fáa framhaldsútbúgving í boði;

· at talið á lestrarplássum í útbúgving, sum ikki krevur miðnám, í Føroyum altíð í minsta lagi samsvarar við samlaða talið á føroyskum lesandi, ið søkja slíkar útbúgvingar í Føroyum og uttanlands;

· at talið á lestrarplássum í útbúgving omanfyri miðnám í Føroyum altíð í minsta lagi samsvarar við samlaða talið á føroyskum lesandi, ið søkja slíkar útbúgvingar í Føroyum og uttanlands. 

Viðmerkingar:
Fólkatalið í Føroyum stendur í stað. Sambært landsstýriskvinnuni í mentamálum er ein høvuðsorsøk til hetta væntandi møguleikar fyri at taka hægri útbúgvingar í Føroyum. Í svarið uppá skrivligan fyrispurning frá Kárá á Rógvi 15.12.2010 upplýsti landsstýriskvinnan í mentamálum fyri tinginum, at av teimum, sum fara av landinum at nema sær hægri útbúgving, kemur bert umleið helvtin aftur  til Føroya.Við øðrum orðum: hvørja ferð tveir føroyingar fara av landinum at nema sær hægri útbúgving, missir føroyska samfelagið annan teirra fyri alla tíð. Sambært tølum í umrødda svari merkir hetta, at av teimum 1.300 føroyingunum, sum í dag eru staddir uttanlands í lestrarørindum, fara 650 væntandi at velja ikki at flyta aftur til Føroya eftir loknan lestur.

Til tess at broyta hesa óhepnu støðu er alneyðugt, at øll, sum ynskja tað, fáa møguleika at nema  sær útbúgving í Føroyum. Eyðvitað vera nøkur, sum ymsum orsøkum velja at fara uttanlands at útbúgva seg (ma. Útbúgvingartilboðini altíð vera nakað avmarkaði í Føroyum) . Tey plássini, sum harvið verða tøk, skulu bjóðast útlendskum lesandi, soleiðis at talið á lesandi á lærustovnum í Føroyum, altíð samsvarar við samlaða talið av føroyskum lesandi í og uttanfyri Føroyar.

Umráðandi er, at útbúgvingarøkið fær hægstu raðfesting og verður tryggja ímóti óhepnum avleiðingum av eittnú sveiggjum í búskapinum. Tí eiga vit við lóg at áseta objektiv atlit fyri, hvussu stórt talið á lestrarplássum skal vera, fyri harvið at tryggja, at útbúgvingarøkið ikki gerst fíggjarlig og búskaparlig kastibløka. Útbúgving er ikki marglæti, sum vit bert skulu loyva okkum, tá tíðirnar eru góðar. Útbúgving er harafturímóti íløgan, sum skal skapa føroyska búskapin og vælferðina í framtíðini. Henda avgerandi sannroynd eigur at síggjast aftur í skipanini av útbúgvingarøkinum. Tí hetta uppskotið til samtyktar.

Dentur verður lagdur á, at talað verður um allar førleikamennandi útbúgvingar, fakligar, yrkisligar, handaligar,  bókligar, grund-, framhalds- og eftirútbúgvingar, og at summar  teirra kunnu vera fíggjaðar av øðrum enn tí almenna, t.d. við gjøldum. Landið skal bert tryggja, at tær eru tøkar.

